
Contigo Navarra-Zurekin Nafarroa talde parlamentarioko Carlos Guzmán Pérezek, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. 
Zioen azalpena 
Diputatuen Kongresuko Defentsa Batzordean urtarrilaren 26an egin berri den agerraldian, Margarita Robles ministroak Nafarroako Errege Bardeako tiro-poligonoaren jarraipena bermatu zuen. Agerraldi horretan esan zuen instalazio militar beharrezkoa eta ezinbestekoa dela. 2028ra arte, Defentsa Ministerioak 14 milioi euro ordaindu beharko dizkio urtero Nafarroako Errege Bardeako Komunitateari tiro-poligonoa alokatzeagatik. 
Hala ere, instalazio militarra desegitea gaurkotasun iraunkorreko gaia da oraindik Nafarroan, bai eremu politikoan, bai gizarte zibilean, kontratua etetea eskatzen ari baitira, eta, beraz, jarduera militarra etetea. 
Errege Bardea legez babestutako lurraldea da, Parke Naturala eta Biosferaren Munduko Erreserbaren figurarekin; 42.500 hektareako eremu berezia da, eta bertan estepa-habitatak daude eta baso mediterraneoko zatiak, askotariko fauna eta flora hartzen dituztenak. 
Bardeak, 1951tik aitzina, NATOk Europan duen tiro- eta bonbardaketa-poligono handiena dauka barruan, aitortua duen ingurumen-babes juridikoa gorabehera. Tiro-poligonoak 2.222 hektarea hartzen ditu, baina hegazkin militarrek, berez, aire-eremu osoa baliatzen dute berrogeita hamar kilometro baino gehiagoko erradioan. 
NATOren hegazkin militarrek tiro- eta bonbardaketa-praktikak egiten dituzte aldian-aldian, eta horietan egiazko armak erabiltzen dituzte, baina oraindik ere salatzen da erabiltzen ari den munizio motari eta horrek ingurumenean eta gizakiengan izan ditzakeen bigarren mailako ondorioei buruzko informazio eta gardentasun falta. 
Bestalde, gogoratu behar da tiro-poligonoa egon den urteetan istripu larriak gertatu direla, hegazkinak erori direla, bonbak galdu direla, entrenamendu-eremutik kanpoko leherketak egon direla eta hainbat pilotu hil direla. 
Hamarkadetan zehar Nafarroako hainbat udalek eta Nafarroako Parlamentuak Bardeako tiro-poligonoa desegitera bideratutako erabakiak hartu dituzte, baina orain arte ez dute inolako emaitzarik lortu, Defentsako ministroak berriki hartutako erabakiak agerian uzten duenez. Gizarte zibilak, eta zehazki Poligonoaren Aurkako Batzarrak, hainbat hamarkada daramatzate martxak eta beste mobilizazio batzuk antolatzen eta eskatzen Nafarroako erakunde zibilak inplika daitezela Bardeako tiro-poligonoa desegin ahal izateko; aurten, hain zuzen ere, XXXIV. martxa izanen da. 
Garrantzitsua da azpimarratzea kontratuaren seigarren klausulan jasota dagoela Defentsa Ministerioak aukera duela kontratua aldebakartasunez suntsiarazteko eta, beraz, jarduera amaitzeko, eta, ondorioz, instalazio militarra desegiteko. 
Erabaki-proposamena:
1. Nafarroako Parlamentuak Nafarroako Gobernua premiatzen du udal partzuerrekin eta Defentsa Ministerioarekin lan egin dezan Bardeako tiro-poligonoa desegiteko jarduketa plan bat taxutzeko. 
2. Nafarroako Parlamentuak Defentsa Ministerioa premiatzen du Bardeako tiro-poligonoa desegiteko eskaera bere egin dezan, eta ezein kasutan ez dezan berritu aipatu instalazio militarraren emakida. 
3. Nafarroako Parlamentuak babestu egiten du Bardeako tiro-poligonoa desegitearen aldeko XXXIV. martxa, Poligonoaren Aurkako Batzarrak deitua. Beste urte batzuetan bezala, ekaineko lehen igandean izanen da. 

